
O PP DEIXOU AO CARBALLIÑO AO BORDE DA INTERVENCIÓN, CUN PLAN DE AXUSTE MORTAL PARA A NOSA ECONOMÍA E CON CASE UN MILLÓN DE EUROS EN FACTURAS PENDENTES GARDADAS NO CAIXÓN
O Carballiño, 23 de novembro de 2015.- O Grupo Municipal do PSdeG denuncia que a nefasta xestión do anterior goberno de Marnotes deixou ao Carballiño nunha situación económica lamentable, ao meternos nun plan de axuste mortal para o noso desenvolvemento económico e á súa vez gardar nun caixón facturas pendentes por importe de case un millón de euros, sen asignarlle unha partida orzamentaria para o seu pago.
Así, o mesmo Marnotes que se definía como un gran xestor meteu ao Carballiño nun plan de axuste do que non foi capaz de saír. E iso que xa en Abril de 2015 anunciaba a bombo e platillo que xa estaba zanxado, algo totalmente falso. Dito plan de axuste, ao que os socialistas sempre nos opuxemos, só levou a que os carballiñeses tivesen que pagar mais impostos e recibir menos servizos.  
Cabe lembrar que no pleno previo ás eleccións do pasado mes de maio, Marnotes presumía da súa marabillosa xestión e pretendía aprobar o gasto de case 5 millóns de euros en subvencións, obras e adquisición de inmobles con cargo ao superávit e remanente de tesorería. Segundo destacaba naquel entón, grazas ao plan de axuste era posible asumir este gasto. 
O PP era plenamente consciente naquel entón de que tiñan case un millón de euros en facturas pendentes, que ao non estar recollidas nos orzamentos contaban cunha partida presupuestaria destinada ao seu pago. Son facturas dos anos 2013, 2014 e 2015 correspondentes á débeda coa empresa Viaqua e de outros gastos varios e avogados.

Afortunadamente a cidadanía reaccionou a tempo e puxo ao PP na oposición, porque se Marnotes chega a gastar os case 5 millóns de euros que pretendía aprobar no pleno previo ás eleccións con cargo ao remanente de tesourería, e con estas facturas pendentes, o Concello estaría ao borde da intervención.

Por iso, Marnotes debería ser o último en dar leccións de xestión económica, xa que en catro anos o único que fixo foi recortar prestacións e servizos e aprobar un plan de axuste que, sumado ás facturas sen pagar, deixa ao Concello nunha situación de extrema dificultade. 

